
Mir si no nid dert


Mir si no nid dert womr gärn wette si


Abr mir si scho dert womr nonid wette si


Wemr wette dert si womr iz no nid si de


Würdemr sichr zersch mau Zimis näh


Abr dert womr wette si heimr no kees xeh


U niemr hettis xeit dases dert settigi het


Abr me chas träje wime wott sgitt nüt Bessers


Ause schöne Ungrschichzungrschiid abr säxde


Niemerem schüsch wei när grad au vo däm


Schöne saftige Schtück Rinzbraate us Quarte


Znöibrügg hani o eine gha udä isch nideso guet


Xi u we das Liedli änntlech fertig isch de hani


De mini Rueh u cha mini aute Schischueh ufz


Gschteu schteue wüu am Aafang loufz gäng


Öppe chli haarzig u de muesme haut schmiere


U saube bises flutscht u macht u tuet so dasme


Cha säge daschiz e schööni Ooschtere xi udi


Oschtereier si o schön xi u mir si o schön xi u


Aues isch schön xi u mir wettes nid misse ungrde


Prämisse womr geschtr scho hei häregschisse

Är het fasch


Är het fasche haube Tag pruucht


Bisers änntlech begriffe het


Är hezzech richtig hingersunne


Wüu das hettim zschaffe gmacht


Fasch wärer no uf Radufinge gschwumme


U fasch hättr nones Güezi gnoh


Abr zum Glück hez kesmeh gha


Es ischja nideso dasme nid chönnt


Abr weme würdi de gubs no meh


U de isches gschidr me machz eifach


Wüu so geiz nümm wittr mitte Liedr


U Tschittr ufdr Bigi wärde nass wes rägnet


Weme di ganzi Bigi nid duet abdecke


Abr wämm sägi das sisch gäng zgliiche


Niemr lostmr zue weni öppis säge


Sisch gäng wi i Wind ghoornet u tuutet


I bimers langsam leid u de chunnt no


Drzue dases sech gar nid duet riime


Grad iz womr ha vorgnoh numeno


Liedr zschribe wosech düe riime

Di Sängr wei


Di Sängr wei keni Lieder singe


Wosech nid düe riime


Usi wei kenr Liedr singe


Wo ke Rhythmus hei


Si wei gäng nume Härz uf Schmärz


U im Aargou si zwöi Liebi


Uf das wartesi u wartesi u wartesi


I hamrs ja fescht vorgnoh Erewort


I hamr xeit iz miechi eifach das


Wosi wei u wosi so druf plange


Auso uf Liedr wome liecht cha singe


Wüusi e Takt une Rhythmus hei


U wüusisech gäng düe riime


Härz uf Schmärz u wo gäng nume


Vo schöne Modi handle u vo geile


Sieche wo nüt aus scharf ufse si


So loufz nämmlech i Würklechkeit


Es handlezech gäng nume um Modi


U Giele wos wei umzvrecke wüsse


Sisch afa chli längwilig wemi fragsch

Iz singemr eis


Iz singemr eis wosech änntlech duet riime


Drmit wottimi ganz eidüttig bi öich iischliime


I wott doche liebe Giu si wo immr macht


Wasmenim seit u wasme vonim erwartet


Drumm machenis haut eso wimes wott ha


I wottja nid dä si wo hie nid mitmacht u duet


Pschiisse nume wüuer zfuu isch dr Fingr usem


Arsch znäh uni weis doch dasis cha dasi cha


Riime u dasi cha schliime wüui weis widr Haas


Louft das hani übrigens scho gäng gwüsst wedrs


Weit wüsse i weisja dasme gschtraaft isch weme nid


Duet fouge wüu hie ume hettme sofort zZwöi am


Rügge weme nid macht wasme eim seit i kenne das


Scho lang i has scho mänggisch erläbt uni has oscho


Mänggisch zschpüre übrcho mir chame nüt vormache


Mi chame nümme hingerz Liecht füehre ibi scho


Mänggisch pschisse worde viu zviu u viu zlang


Wüui haut e Tubu bi das ischdr Grund dert düre


Louft dr Haas iz wüssetr Pscheid iz chönnetrs ge


Wittrvrzeue

Iz hockeni widr einisch


Iz hockeni widr einisch idr Chuchi am Chuchitisch


U schriissemr Thaar us wüus eifach nie so usechunnt


Winis gärn wett u wasi wett es isch doch ganz eifach


I wett doch nume chliini Liedli schribe wosech düe riime


So dasimi cha iischliime isch de das zviu vrlangt isch


De das so schwäär zvrschtah isch de das unmüglech


Dasi eifach due vormi härebrünzle uz Chaub mache u


Eifach nume schribe wasne gfaut u wassi gäng wei ha


I machesja nid äxtra i wozja o gar nideso ha wis geng


Usechunnt u winis gar nid wott ha i weisja nid winis


Sött träje für dases änntlech duet flutsche u dasimr am


Änd nid gäng mus säge so hanis nid wöue isches de no


Müglech dasi änntlech öppis schribe wo aune gfaut o mir


Abr i chas träje wini wott es chunnt gäng angers use aus


Dasi wott sisch wi vrhäxet i maches gwüss nid äxtra uni


Gibemr so Müeh uni haja so Müeh drbii das isch zum


Vrzwiifle i säges nume i wottja nid gränne i wottja nid


Gniete uni wottja nid dä si wosech gäng wott useschnure


Drbii wüu so bini gwüss nid ibi doch ganze gwöhnleche


Tschummpu wo nidemau cha velofahre

I mueses ja


I mueses ja immr widr vrsueche i mues ja immr widr


Vo voore aafaa uni mueses eifach probiere wüu i ha


Gmeerkt dasesmr louft wesmr änntlech widr louft


Es ischja gäng zgliiche mittm Tegschte i weises afe


Entwedr geit öppis odr es geit grad gar nüt so isches


Uwes louft de loufz u wes nid wott de loufz o nid


Das isch eifach zphaute da chame nüt drgäge mache


Entwedr loufz odr es louft grad gar nüt u we nüt louft


De chasches grad vrgässe i säges nume dassders wüsset


I has scho mänggisch erläbt dasdr guet Wiue da wär


Abr dases mittem Mache eifach nid cha schtimme


De muesmes eifach iipacke u zuemache u ufschtah


U wäggah u wit furtseckle wüu de nüztes grad gar nüt


Weme meint me chönnis erzwinge wüume chas grad


Gar nid erzwinge me cha nüt erzwinge o weme meint


Me chönnis erzwinge das chasch grad vrgässe i sägdrs


Liedli singe chasch nume wesdr drumm isch u fertig


Da dranne giz nüt zrüttle das isches auz Xez woscho dr


Moses het vom Bärg abepraacht i schwöres uf Schteitafele


Gmeisslet vom Liebgott säubr eigehändig u schriftlech

I gange nid drvoo us


I gange nid drvoo us dasi aues bessr weis abr


I weis dases viu gitt woni bessr weis aus aui


Angere abr i wott drmitt nid plöffe uni wott


Drmitt o nüt xeit ha abr i säge nume eis i däm


Öpfu ischdr Wurm drinn dir chöit iz säge dasi


Das zersch söu bewise dasi nid eifach Züüg


Chönni phoupte u meine aui gäbemr rächt drbii


Isches ja gar nid esoo dasi phoupte wasi meine


Odr dasi meine wasi phoupte so wi denn wodr


Pesche Chäjebüu phouptet het si Vattr sigi


Mittem Flügr fasch bis zur Sunne gfloge abr


Churz vorhäär sigim Zbänsiin usggange so dasr


Leidr heig müesse umcheere schüsch wärer dert


Obe glandet da dranne hani lang müesse dasume


Schtudiere wüui lang nid ha gwüsst obi das söu


Gloube odr nid abr schliesslech hanis ufgäh u has


Am Chräjebüeu nid gloubt wüuimr nid ha chönne


Vorschteue das am Chäjebüeu si Peer e Flügr het


Wüuer doch nie deheime isch u sini Familie laatla


Hocke wi Tlütt säge me weis nidemau wasr macht

Weme änntlech


Weme änntlech begriffe het


Dassdr Mond um Täärde träjt


U das Täärde um Zunne träjt


De hettme änntlech vrschtange


Dassech immr aues um aues träjt


Es träjzech ja aus drmm dassech


Immr aues um aues träjt u dasme


Vo niene würklech cha drvoolouffe


Me isch gäng zmiz drinne im ganze


Chueche u us dämm chunntme


Nie use o weme witt furtsecklet


U nieme zrügg chunnt de ischme


Nämmlech trotzdämm immr no


Drbii wüu me ghört derthäre


Wome isch ob eim das ize gfaut


Odr nid das chame nid ändere


Das chame nid vrlügne u das


Louft eim es ganzes Läbe lang


Nache obme iz wott


Odr nid

Sisch wine Sucht


Sisch wine Sucht


Das huere Schribe


Sisch wine Sucht worde


U je eutr dasi wirde


Desto süchtigr bini worde


Weni e haube Tag nüt schribe


De hani grad Enzuuxerschiinige


De wirdeni ganz zablig


Wine Tschangki u tigere


Dasume wines Tubeli


I mueses eifach mache


Ganz gliich winis mache


I mues eifach gäng schribe


Ganz gliich wonis mache


Uni maches ab iz numeno


Uf Bärndütsch migozzeu


Wüu das zschönschte isch


Wüuimi dert cha frei füehle


U wüuimr nume dert cha säge


I schribe wasi wott

Sisch wahr


Sisch wahr me dängkt


Aus aute gschtabige Secku


Viu meh a früechr aus früechr


Me dängkt gäng widr zrügg


U me chas gar nid la sii


Wüus eifach dängkt u dängkt


U me vrgisst was grad isch


U me laat aues gäng la gheie


So wirtme zum Dattergreis


Früechr hamr das gar nid


Chönne vorschteue wi das isch


Abr iz weisis lengscht gneuer


Aus dasmers jeemaus lieb isch


U das vom Bisle schtimmt o


U das vode Scheiche wo nümm wei


Stimmt o u das vom Schwanz


Wome nümme gschpürt


Stimmt o aues schtimmt


Wome übr di aute Seckle seit


Eifach aues i schwöres sisch aus wahr

I zwingemi zu nüt


I zwingemi zu nüt


I mache eifach wasi wott


I gloubes i hami


No nie so frei gfüeut


Wi iz wonis eifach


Lala louffe so wis wott


I due nüt drzue lege


Uni nime nüt wägg drvoo


I las eifach la tschättere


Uni bi immr gschpannt


Wos iz häre geit


Es geit ja immr


Amene Ort häre


Es cha ja nie


Eifach blibe schtah


Abr es ischmr wurscht


Was usechunnt drbi


U wis wittr geit


Erewort es ischmr


Eifach nume wurscht

Bärndütsch schribe


Bärndütsch schribe


Isch wine Erlöösig


Es duet eim eifach guet


Uf Bärndütsch zsinge


Sisch sichr zgliiche


Wüu niemr cha eim no


Jeemaus vorschribe


Wasme mues schribe


Odr wasme darf singe


U niemr cha eim


Übrhoupt no vorschribe


Wimes mues schribe


U wimes mues singe


So wimes eim früechr


Es Läbe lang schtändig


Het vorxeit u vorgmacht


U vorgschribe u befohle


Di übli Zitt isch iz vrbii


Fründe dä Hung isch


Ändgüutig vrlochet

Me mueses ja


Me mueses ja immr zersch säubr usefinge


Wimes cha mache u wimes mues mache


Das seit eim zum Glück niemr meh vor


Me chaja nid gäng nume mache was


Tlütt erwarte wassi wei i wassi vrlange


Me muessech änntlech einisch befreie drvoo


Owes e chli weh tuet o wes weh macht


Abr dert düre muesme eifach einisch ga


U wemes nie macht de hettmes ändgüutig


Vrchachlet ganz eifach vrsouet u das isch


Schad das isch schlimm u das isch fautsch


U drumm muesme eifach wüsse dasme si


Wäg säubr mues ga u si Sach säubr mues


Dürezieh so schwär es isch dert düre hettme


Ke Weli dert düre giz nume ei Wääg das isch


Dr eiget Wääg das si di eigete Ziu wome sech


Mues setze u schüsch isch da nüt u schüsch giz


Da nüt da chasche Bangk mache da louft süsch


Nüt u da giz schüsch nüt abr es machto nüt wes


Nideso louft wime wott sisch nume haub so schlimm

Schribe mit Liebi


Schribe mit Liebi


Isch wi singe mit Liebi


U singe mit Liebi


Isch wi läbe mit Liebi


U läbe mit Liebi


Isch wi sii mit Liebi


Wüu Liebi


Mues scho si


Wüu oni Liebi


Louft nüt im Läbe


Weda ke Liebi isch


De chasches


Grad vrgässe


Tliebi bringz


U Tliebi machz


Wüu Tliebi bruuchz


U Tliebi hez


Wede das begriifsch


De hesch aues


Richtig begriffe

O wede nume


O wede nume einisch


Häreluegsch hesches scho


Xeh abr wede zwöimau


Häreluegsch de ligsch grad


Im Schnee u weisch grad meh


So muesch haut gäng luege


Udi Guege sueche u wede mau


Drnäbe schteisch weisch ämu


Woz Fleisch im Garte wachst


Hesch sichr schone mau


Es schöns Veieli xeh


U hesch tängkt drbii


Vo dene wetti meh


Vo dene wetti onemau


Es Garettli vou für mini Schtube


Abr gäu es gitt gäng widr Räge


Wode schnäu mau duesch vrsäge


Gäge Tschtäge vo wäge dr Gazzäue


Wo zaagget u schnaagget du weisch


Scho winis meine hingr de Schteine

Sidr dasi numeno


Sidr dasi numeno schöni Sätzli schribe


Chani bessr schlaaffe weni mues u sidr


Dasi numeno bluemeti Trögli schnitzle


Chani bessr Chueche ässe weni wott so


Isches immr mittm grosse Angebott wede


Vrschteisch wasi meine dert düre heimers


Scho gäng gha dert düre geiz nämmlech


Dert düre muesme sueche weme wottu


Weme dr Chueche wott vrflueche im Beeri


Giz ke Schoggelah abr i wott übr das nüt


Xeit ha nid dasme mr när duet nachesäge


I heigis mittem Wächsuschtroom das


Schtimmt so nämmlech nid abr i ha scho


Lang drübr nachetängkt uni ha usegfunge


Dasi scho mänggisch dürt Pampa ggange


Bi wäg au dene Fahneschtange abr ibi düre


Uni gibes zue i has scho hingermr i has scho


Erlediget i weis wis isch u wedrs o weit wüsse


De müesstr nume dranne blibe u wittrläse


I däm schööne Liederbuech fürz Härz u Zeeu

Es git nämmlech


Es git nämmlech nume ei ganz gigantische Dachs


Wome cha mache wemes nid vrschteit wis geit


Abr i säge nid was aui Cordon blö wome macht


Hei aui mit eim Theema ztüe womr aui kenne


U woni weis dasis scho vo Aafang a vrbockt ha


Es duetmr leid würklech leid i weises ja i ha


Zersch nid gwüsst das aues zämehanget wüu i


Has ganz einfach no nid vrschtange i ha immr


Tängkt das machi nüt das sig nid lätz abr ersch


Schpeetr hani gmerkt das aues zämehanget abr


Wonis gmerkt ha isches scho zschpät xi sisch wi


Gäng u wes nämmleh zschpät isch de frissz eim


Füre ganze Räschte vodr Vorschtelig unbarmhärzig


Dür aui Vrschlingige u Vrlüüchtige düre es frisst


Sech i eim ine u dür eim düre bises eim putzt da


Chasch druf ga das isches Xez wo gmacht isch um


Tlütt zvrseckle uz vrjage uz vrsorge uz vrtüüfle


Da chasch nüt mache das isch viu grösr aus du


Da chasch nume zueluege u drübr nachedängke


Udr säge hätti das denn nume angers gmacht

Zitt raaset vrbii


Zitt raaset vrbii si schletzt


Um aui Egge u Ände si zeigtr


Dr Vogu udr koprophagisch


Gruess ude weisch grad wases


Gschlage het sisch nämmlech


Gäng zgliiche du weisch ersch


Nächäär was gloffen isch udu


Chasch ersch nächäär säge wis


Eigetlech hät söue si du muesch


Di eifach dra gwane dase füechti


Zündschnuer eifach nüt bringt


U nüt macht u nüt wott u nüt cha


U das mittere füechte Zündschnuer


Nümme geit u nümme louft u nümme


Zündet wede vrschteisch wasi


Meine wede weisch wasi wott


Säge u wede chasch xeh was abgeit


Im vrschneite Bärgtau hingr wodr


Fuchs am Haas guet Nacht une schööni


Wiehnacht wünscht

Bisch nid druuf vorbereitet


Bisch nid druuf vorbereitet das dis Wachstum nümme wott


Du weisches eifach nid das dis Wachse einisch nümme cha


Du meerksches abr ersch wes scho zschpät isch wüu zersch


Gloubsches gar nid udu fragschdi nume wi isch das de cho


Wi isch das übrhoupt müglech dassech dä Huet i dim Mage


Nümm duet schtoue u das de Pfauefädere muesch vrgässe


Du chasches nämmlech würklech grad vrgässe wüu es geit


Eifach nümm es fungkzioniert eifach nümm es wott eifach


Nümm chasch mache wasde wosch chasch dranne schriisse


Chasch dranne dasumefingerle solang de wosch es duet ke


Wangk meh es isch nume nones bleichs Objekt idr länge


Warteschlange wodi gwüss nümme schtouz cha mache


Wüus eifach nümme funzt es macht nümm es wott nümm


Unes cha nümm u fertig udu fraagschdi di ganzi Zitt für


Was das no söu guet si du chasches ja für nümme bruuche


Me chönnz eifach abschnide u wägg drmitt u furt mit


Schade u fertig abr du hesches immr no dranne udu


Hangisch dranne du hesches gärn udu wirsches nid los


Es fulet nid ab es trochnet nid us sisch für Pfüchs u sisch


Numeno es Wort witt uss idr Pampa usse

Dr Rythmus ligt


Dr Rhythmus ligt idr Schpraach


Udr Rhythmus isch guet esoo


Du mueschne nid extra wöue


Du mueschne nid extra pflege


Du mueschne eifach nume la si


Winer isch de isch scho guet


Da giz nüt dranne zdöckterle


Da giz nüt dranne zfigureetle


Da giz nüt drübr zhingersinne


Uda giz nüt womesech mues


Fraage wi geit äch das wittr geit


Das übrhoupt wittr so das chasch


Grad vrgässe wüu Tschpraach


Säubr weis wos düregeit ladi


nume nid la vrseckle Tschpraach


Hez säubr druff dere muesme nid


Säge wisi mues tööne u wisi mues


Si di het scho rächt u so isches


Für aui rächt für di Schööne u


Für di Wüeschte

Immr weni


Immr weni idr Badwanne lige


Odr weni ufm Töff vormi härefahre


U mänggisch sogar bim Schlaaffe


Chömemr immr di beschte Idee


Da spiut mi Gring richtig vrruckt


De träizech aues um di chliine


Sätzli woni änntlech sött bruuche


Schöni Liedaafäng woni sofort sött


Ufschribe abr de hani nüt bimr


Ude vrgissis widr sisch gäng eso


Drum sötti änntlech das Diktafoon


Widr fürenäh woni denn kouft ha


Wüui tängkt ha dasi so mini Iifäu


Chönni feschthaute schtatt ufschribe


Wüus so vilech ringr gieng


Uni so au das Züüg chönnti


Fürehole wenis bruuche abr


I weis würklech nid rächt


I trouenim nid übere Wäg


Däm elektronische Apperäätlizüüg

Di tüpflete


Di Tüpflete odr di Gschtreifte


U wescho di Gschtreifte


Weli Gschtreifte di längs odr


Di queer Gschtreifte


Hütt hani Tüpfleti xeh


U fasch häzze gnoh


Aber du hezzmi tüecht


Die sige wahrschiinlech


Nume für Froue ude hanise


La si trotzdämm dassimr


Gfaue hei abr scho nume


Dr Vrdacht längt dasi öppis


Lala si das ischo typpisch


Abr i mah eifach nid gäng ge


Thereabteilig sueche wüu


Idr Hereabteilig isch niemer


U de ischesmer aube nid wou


Dert abr bide Froue wotti o


Nid si wüu de dängke au


I sig sone gruusige Schpannr

I bruuche nume


I bruuche nume vor mini Hustüür zträtte


U scho bini imene frömde Land ungr


Frömde Lütt ire frömde Kultur mit frömde


Brüüch ure frömde Schpraach i bruuche


Drumm auso nid zersch mittem Flügr


Witt furt zflüge übr frömdi Länder i


Frömdi Kontinännte u übr unbekannti


Meer um amene Ort zsi wo aues frömd


Isch das hani o hie u zwar jede Tag u gäng


Sofort wenimr di Schwizzerslütt hie aalose


Wassimr säge u zwar ganz gliich wäres


Isch u wosi si u wassi si u wassi mache u


Wassi wei u wassi chöi u wassimr zvrzeue


Hei de weisi grad sofort hie bini nid drbii


Hie ghööri nid drzue u hie bini nüt u niemr


Hie unger dene frömde Lütt wirdeni geng


Ganz schief aagluegt vo schreg ungr so wi


Vo irne Hüng u irne Ching u irne Vögu u


De weisi aube sofort das si nid minr Fründe


U vo dene isch grad gar nüt zerwarte

Vom Garte us


Vom Garte us xehni anes frömz Huus


Häre mit viune Lütt drinne woni nid


Kenne woni no nie ha xeh u woni nid


Weis wisi heisse wärsi si u wassi mache


I fraagemi nidemau wasäch das für Lütt si


U wenimrs richtig übrlege wottis gar nid


Wüsse wärsi si u wisi heisse ganz einfach


Drum wüusmr totau gliich isch wüumr


Tlütt totau gliich si i haute nüt vone i wott


Nidemau wüsse wassi mache u wärsi si i


Wott vo dene Lütt nüt wüsse uni wotto gar


Nüt mitne ztüe ha i wott nie öppis mittne


Ztüe müesse ha wüui das gar nid wott das


Isch nid schwär zvrschtah findi wüu das


Drückt nume mini ganz schlächte Erfahrige


Mitte Lütt us hie ume wüu i weis genau wisi


Si u wi fautsch si si u wisi lüge u pschiisse


Dases eim grad gruuset wüu weme mittne


Mau ztüe het gha de hettmese vrschtange


U woz nie meh so ha ganz u gar nie meh

Lüge u pschiisse


Lüge u pschiisse u schtähle


Vrlüümde bedrohe u beleidige


Das chöisi u zwar am beschte


Usere sichere Dischtanz u anonym


Das heisi druffe dert sisi schtarch


So sisi di Lütt am beschte hettme


Mittne nüt ztüe das isch zBeschte


U schüsch muesme eifach gäng druf


Achte dasme Abschtand phautet


U dasme nie öppis mittne ztüe het


Wüu me weis ganz genau si si so


Vrloge u vrdorbe u vrfulet u vrsecklet


Wime dängkt i kenne niemr wo so


Vrdorbe isch widi Lütt hie wo nüt aus


Lüge u pschiisse u bedrohe u beschimpfe


U beleidige druffe hei wis grad so usne


Usechunnt us au dene Höseler u Feiglinge


U Grännisieche i weis eifach dases ke


Fröid meh macht di Lütt hie zkenne


Sisch für Pfüchs si sis nid drwärt

Drumm bruucheni


Drumm bruucheni nid iz Ussland


Wüu ibi scho im Ussland weni hie


Im Inland bi das isch für mi scho Ussland


Zeinzige wo isch i bruuche niene dr Pass


Zzeige abr i weis nidemau ob das e Vorteu


Isch odr e Nachteu wüu mi aut Pass isch


Abglüffe i hane scho sit Jahre nümme ide


Fingr gha wahrschiinlech müesstine ga la


Ernöiere abr es isch nid wichtig wüui


Bruuchene vorussichtlech gar nümm


I bruuchene lengschtns nümm di Zitte


Si vrbii dasi iz Ussland fahre i wüsst gar


Nid woni häre wett wüu eigetlech hani


Aues xeh woni jeemaus ha wöue xeh odr


Ha wöue psueche i bruuche nümm furt


Wi xeit i haz Ussland ja deheime vor dr


Tüüre das bruucheni nümm frömdi Ländr


Frömdi Schtett u frömdi Lütt u frömdi Sitte


I weis wis isch i woz eifach nümme ha i


Bruuches nümm uni frage nümm drnaa

Mitte Füuwörtr


Mitte Füuwörtr chame gäbig Löchr schtopfe


Das geit rächt tifig wemes einisch druffe het


Mit Füuwörtr chasch eifach aues zueschtopfe


U zuemache u zuepfropfe solang das wosch i


Weis gar nid werum die sone schlächte Ruef


Hei sisi doch gäbig u chönne überau pruucht


Wäärde usi choschte erschno nüt sisi eifach da


Zum Bruuche was woschno meh wüu früechr


Hez aube gheisse Füuwörtr use u aui gruusige


Wörtr o use aui Frömdwörtr use aui übrflüssige


Wörtr use drbii mache die grusige Wörtr ersch


Dr Braate feiss das weisme doch abr es het settig


Ggäh di hei sogar Eigeschafzwörtr usegheit wüu


Mene xeit het das sigi ize psungers modärn u das


Müesme ize so mache u de hez aube sofort settig


Ggäh wo gfouget hei wüusi scho gäng gfouget hei


Udi hei numeno so miggerigi Sätzli häreprünzlet u


Phouptet das sigi ize modärni Litteratur ja läck du


Mir was fürne Schmare hettmesech da müesse aalose


E richtige Blödsinn

Iz fahresi aui


Iz fahresi aui Velo wüune dr Doktr


Het xeit si müessi öppis mache füre


Köörpr u prompt sisi ganes Velo chouffe


U fahre iz esoo dasume idr modernschte


Chleidig us farbigschte Schtöff mittem


Ängschte Schnitt wo nume müglech isch


So dasme dürexeht bisi Füdleschpaut ine


Weme hingrne im Schritttämpo nachefahrt


U de dängktme immr grad aus Erschz az


Schtärbe me dängkt immr dra wis isch


Weme Angscht vorem Schtäärbe het u


Aues macht um das zvrhindere umsech


Zvrschoone uz Läbe zvrlengere si maches


Ja nid us Übrzügig sondrn us Angscht vorem


Schtäärbe weis dr Tüüfu werum wahrschiinlech


Heisi no Schułde si pedaale ume See idr Hoffnig


Dassi när chli lengr läbe abr werum weis niemr so


Richtig es git ja ke Grund zum lengr läbe aus nötig


Es putzt eim doch einewääg u zwar so odr so obme


Ize dick isch odr dünn odr chrangk odr xungu zwäg

Bisch izno xung


Bisch izno xung du Hung odr geitesdr o nume drum


Bidr Kasse soviu usezhole u abzhole wi müglech so


Dassdr chasch säge i ha aues widr dusse es hetti nüt


Koschtet du hesch aues widr zrüggübrchoo du bisch


Uf Nuł ungr u du bisch dusse usde Chöschte hesches


Gschaffet mit nacherächne u nachezeue u hesch am


Schluss extra e Termiin gno so dassde usechunnsch


Das het tuuret das hettes ganzes Jahr tuuret abr me


Mues haut luege gäu me mues haut säubr luege dasme


Usechunnt u Trächnig ufgeit me cha nie gnue nache


Rächne gäu dasme sichr uf sini Rächnig chunnt das


Wärja widrsinnig weme meh zauti aus das inechunnt


Das wäär e richtigi Vrschwändig hani rächt odr hani


Rächt i weisja dase Tifige bisch wes umz kassiere geit


Im Kassiere bisch scho gäng dr Erscht udr Bescht xi


Du blöde Siech wode bisch hesch nid gmeerkt dassdi


Säubr inegleit hesch für einisch bisch ja nume du dis Opfr


Hesch nid xeh du bischdr Löu du bisch di eiget Gigu du


Secku du chaschdi säubr bidr Nase näh abr itz isches eh


Scho zschpäät für di udu bisch düre Mann xeesches nid

Frömdi Ländr


Frömdi Ländr frömdi Sitte frömdi Brüüch


U frömdi Schpraache frömdi Regle frömdi


Meinige frömdi Hautige das hani aues hie


Im Land säubr grad vordr Hustüür fahz scho


A chuum macheni e Schritt vor Tüür u scho


Bini ide Feerie chani säge wüu hie bini im


Ussland hie ischmr aues frömd hie weisi


Nidemau wassi vomr wei u wassi vomr hei


Hie macheni dr Schtei uf zöi Bei u niemr


Fragtim öppis drnaa niemr träizech umm u


Niemr nimmtmi übrhoupt jeemaus o nume


Zur Kenntnis abr dasch gaz gäbig wüu so


Hani mini Rueh umini Entschpannig u ha


Ke Schtress mitte Idiotte wo hie i Masse


Dasume louffe une blööde Gring mache u


Genau so si wisi usxeh sisi nämmlech esoo


Wisi usgseh si sineso wisisi würklech si


Si chönnes nid vrschtecke usi blibe wisisi


Si chönne nüt drgäge mache abr si heis


Nid bessr vrdienet si müesse so si u so blibe

I rede nie


I rede nie über Sache


Womr wichtig si odr


Womr wichtig si xi


Uf das achteni wüu


I wott nid übr Sache


Rede voni nid drübr


Wott rede weisch


Auso redeni nume


Übr Sache womr nid


Wichtig si u uf das


Achteni wüui wottja


Nume übr Sache rede


Womr nid wichtig si


Nume die erlüttereni


Wüu di luschtigr si


U wenigr weh mache


Aus das Züüg womi


Nachenimmt u usmacht


U vilech sogar scho het


Fertig gmacht

I chume usdr Höu


I chume usdr Höu


Diräkt usdr Höu


Das müesstr eifach wüsse


Wüu ibi wahrschiinlech


Dr einzig wo widr zrügg


Isch cho widr Theseus


Unech cha vrzeue wis


Dert isch wüu i hase xeh


I irne ganze furchtbaare


Dimänsioone i weis drumm


Wis isch u chanech genau


Säge wie und wo und was


Zersch emau müesstr wüsse


Das Thöu nid amene angere


Ort isch nid tiefer unger nid


Hinger unger u o nid dert obe


Sondern hie ungr u grad iz si isch


Da womr iz grad aui si genau


Da usi isch genau vo dene Lütt


Bevöukeret wodr aui kennet




33


Idr Höu hez


Idr Höu hez kener Tüüfle


Idr Höu hez keni Häxe


Idr Höu hez kes Füür


U idr Höu hez eifach nüt


Wüu es git idr Höu ke Gluet


Unes hetto niene heisses Päch


Wüu Thöu isch hie womr si


Hie obe ufdr Ärde obe


Das isch Thöu hie loufz


App hie hautemeris uf


Hie simr drinne bi au


Dene Lütt wo Thöu


Übrhoupt ersch usmache


Wo Thöu si das isch Thöu


Da geiz app bi au dene Lütt


Wo da harmlos dasumelouffe


U wo eim Zläbe zur Höu mache


Das isch Thöu u das muesme


Eifach wüsse mir läbe aui


Idr Höu wüu Thöu giz

Schöne grüene Raase


E grüene Raase im Garte


Härzigi Blüemli im Rabättli


Chräftigi Böimli idr Hoschtet


Schöni Meitschi überau nöji


Outo ufem Parkplatz tüüri Velo


Idr Garaasch e grosse Teich


Hingerem Huus bunti Schteine


Schön häretischet prächtigi


Gułdfische zum Aaluege es


Säubrgmachz voguhüsi adr


Huswang e Fernsee i jedm


Zimmr es grosses Schminee


Idr Schtube e huuffe Fründe


E bedüttende Bekanntekreis


E rächte Zapfe am Monezändi


Aues wome cha vrsichere isch


Vrsicheret e nöji Solaaraalaag


Ufem Dach e Wäärmepumpi


Näbem Huus u trotzdäm


Abgrundtief unglücklech

Fertigmönü zum Ufweerme


Fertigmönü zum Ufweerme sidr Hitt


Disäingsöff ischdr Hammr idr Brangsche


Wiudi Frisuure si hüt aazeigt unes Mast


Immer Tscheiche rasiere das ghört drzue


Am Sack darfs kener einzelni Haar meh ha


Zouto mues gäng schön glänze idr Sunne


U Pfründinne müesse zum Outo passe


Aues easy muesch gäng säge das zieht


Immr lockr das geit o odr vou dr Hammr


U aui Sache wome im Intrnett cha pschteue


Sines Mast Raasemäjer wo ganz elei u


Outomatisch düe mäje u Naselochrasierer


Wo nid weh mache ade Ohre darfs o kener


Einzelni Haar ha muesch geng luege dases


Passt u wede wüeschti Zäng hesch mueschse


La bliitsche odr grad nöi mache wiissi Zäng


Si wichtig wüu wede nämmlech zMuu nümm


chasch ufmache wäg dine gäube Zäng de


Chasches grad vrgässe de bisch grad duss


U ändgüutig wägg vom Fänschtr

Die Flachwassranemoone


Die Flachwassranemoone xehno schön us


Odi Mehrzwäckbutterbire heis vou druffe


Vode Manguwaarezuetregr chame nüt säge


Udi Vouchornmerzwäckwaffe sine reine Hit


Ade Rundumschlegrtyppe giz gar nüt zrüttle


Umdi Schönheizopperatööre muesimi säubr


Kümmere wüu das schone heikli Ufgaab isch


Am liebschte würdimi überz Wassrbett ergere

